
বৰা।—ভাল ডাঙ্গৰীয়া!

তুৰন্তে বিধান হব।

(দুৱৰীৰ প্ৰতি) দুতৰ শুশ্ৰূষা হেতু,

হব লাগে আয়োজন আলহীশালিত।

দুৱৰী।—হব আয়োজন।

( দূতৰ প্ৰতি আহাঁ দেও। মোৰে সতে।)




(দূতক লৈ দুৱৰীৰ প্ৰস্থান।)





হাজৰিকা।—কিবা বাৰ্ত্তা ডাঙ্গৰীয়া?

সঃ গোঃ।–বিষম বতৰা!

শইকীয়া।—লিখিছে বা কিবা?

সঃ গোঃ।— (চিন্তাযুত) লিখিছে শকত কথা।

বৰা।— লাগিল জগৰ কিবা?

সঃ গোঃ।—লাগিব জগৰ,

নোৱাৰিলে ৰাজ-আজ্ঞা কৰিব পালন।

নোৱাৰোঁ পঠাব যদি ধৰি গদাপাণি,

বিষম প্ৰমাদ জানা মিলিব আমাৰ।

হাজৰিকা।—কত পাম গদাপাণি?

সঃ গোঃ।—আহিছে ইফালে।

ৰাজাজ্ঞাত আছে লিখা, ইয়াতে কোৱঁৰ

আছেহি লুকাই বুলি। ৰাজসেনা দলে

ধৰিছিল কোৱঁৰক দিখৌ–মুখত;

আহিছিল সেনাপতি, নিজে অস্ত্ৰ ধৰি,

নোৱাৰিলে আটকিব বীৰবাহু গদা।

